
Nagoya Asian Games 2026
kanga mera keta tenzükogo

Trump-i Russia nem tenokdangba
agütsüba bill nung sign asü

North East Education Conclave takok ngua mungogo

Dimapur, September 19, 2026
(TYO): North East Education
Conclave nung adenertemi
kümshia iba sentong alitsü aser
NEP 2020 mapa inyakba maneni
shisalemsatep aotsü jembitepogo.

Anogo ananü Education
Conclave 2026 ya Nagaland-i
host asü aser 'Implementation of
NEP 2020: Vision, Challenges &
Opportunities for the north
eastern states' omen nung
ajemdaker agi. Honibarnü JP
Park, Naga United Village
Chümoukedima nung iba
sentong tembangogo.

Iba conclave ajanga state
sorkartem, universities, higher
education institutions,
policymakers, experts, industry,
aser tanga sendaktepa alirtem
külemi adenshidaktsüogo.

Iba sentong nungsa Ministry
of Education, Government of
India nem north east region nung
NEP 2020 takok ngua inyaktsü
atema tebilembatem abentsü
bangjemtepogo.

State temi classroom
implementation aser student
learning indang monitoring
systems akangshitsü telemtetba
agi.

Foundational Literacy and
Numeracy (FLN) ajanga
tanurtem jangjatsü aser parnok
higher grades-i atudang pusema
nungittsü parnokisa

bangjemtepogo.
North East state temi oshi

melenshia context-specific
multilingual strategies renemtsü
aser curriculum nung local
environment, indigenous
knowledge, aser community
resources dendaktsütsü
lemtetogo.

Maneni, parnokisa ITIs,
polytechnics, higher education
institutions, industry,
certification, internships,
employment, aser
entrepreneurship den vocational
education sendakteptsü
lemtetogo.

State ajaki educational
technology, mapping access
gaps, responsible digital use, aser
technology ajanga maparen
akangshitsü telemtetba agi.

Higher education sector
tsütsü rejutem nung skill hubs
amala infrastructure ajungkettsü
parnokisa tebilemba shidangogo.
North East nung higher
education rejutem nung vertical
mobility atema maongka tuluba
agütsütsü parnokisa ashi.

NEP ajanga Indian knowledge
system amshitsü shia lir aser iba
atema lisopur senmang nung
amendaker North East
Knowledge System ka
amenoktsü parnokisa jembiogo.
Iba ajanga North Eastern state
tem nung traditional knowledge

system ajungkettsü ta parnokisa
ashi.

North Eastern states nung
NEP 2020 mapa shitak inyaka
aotsü atema Prime Minister's
Special Financial Package ka
alitsüla ta parnokisa ashi.

Iba sentong nung
adenertemisa North Eastern
region nung state ajak nung
connectivity aser digital
connectivity tajungba akümtsü
bangjemtep. Power Department,
PWD Department, Network
Service Providers-i shilem agiba
ajanga power, accessibility,
transportation, aser digital
connectivity tajungba akümtsü ta
parnoki ashi.

NEP 2020 nung nüngdakba
mapa inyaka aotsü atema
Implementation Committee ka
tentet nung ajungtsü. Maneni,
North Eastern state tem nungi
Education Ministers indang
forum ka amenoka technical
departments ketdangsüa ao nung
junger ta parnokisa
metetdaktsüogo.

Iba sentong nung Minister for
Panchayats, Higher Education &
General Administration, Tripura
Kishor Barman-i tongti
tesemdanger ama shilem agi aser
Additional secretary, Higher
Education, Ministry of
Education, Government of India,
Anandrao V Patel-ia o jembi.

Assam-Nagaland MLA anati sangdong ka agütsür
Dimapur, September 19, 2026
(TYO): Assam-Nagaland
arrtsülen yimjung bener arutsü,
temulung lemtep tali adoktsü aser
terenlok alitsü atema Sarupathar-
Bhandari Joint Statement on
Peace, Cooperation and Shared
Prosperity renemogo.

Iba sangdong ya Bhandari
Assembly Constituency,
Nagaland MLA Achumbemo
Kikon aser Sarupathar Assembly
Constituency, Assam MLA
Biswajit Phukan nati
metetdaktsü.

Inter-state arrtsülen alirtemi
mapang talangka lokti, sobaliba
aser rongsenketzüng tesentaktep
akangshir. Arrtsü anatsülen
alirtem tsüngda maneni
olemteptsü, angatetteptsü aser
amalitepa aotsü ta sangdong
nung shia lir.

Iba tenangzüktep nung MLA
anaprongi arrtsülen yimjung
alitsü, nübortem putepa alitsü
aser külemi liyonga aotsü

nangzükshiogo.
Tenatisa rarabangsen, osang

tai prokshiba aser tensa
raksatsüsa maparen inyakba
magizüktsü aser mapang shia
nübortem, civil society
organisations, village institutions
aser district administrations
ajurutepa sensaksemtsü
bangjemogo.

Iba maparen ajanga
Sarupathar-Bhandari Joint Peace
and Coordination Committee ka
tentettsü mulungtepogo. Iba
luden nung state anaprong nungi
teshimtet nübotem adentsü aser
pei pei district administrations
den amalitepa ken o balala
lemsatepba sabang ka asütsü ta
jembiogo.

Arrtsülen alirtem taküm
libaliroa aotsü ya kanga
tongtipang anungji ozüngi melaba
ama aser lipoküm dak mekongshii
rongsenketzüng maparen
inyaktsü atema telok anaprongi
lemsatep.

Dimapur, September 19, 2026
(TYO): 'Time Travel to
Nagaland, 1979' ta ser
photography exhibition
September 19, 2026 nü
Directorate of Art & Culture,
Bayavü Hill, Kohima nung
tembangogo.

Iba exhibition nung sayuba
noksatem ya Japanese
ethnographic photographer,
travel writer aser ethnologist Yuzo
Morita-i agiba lir.

"Nisung aika exhibition-i
aruogo aser parnoki meteta aliba
tejaktem angudang pelaogo. Küm
tenem shi tejakdang bilemtetogo"
ta Project Director &
Ethnomusicologist Emi Okada-i
ashi.

"Lanurtem aika aruba atema
kanga pelar. Iba exhibition ajanga
Nagaland nung sobaliba takar

metetogo aser putu balala nungi
nübortem külemi sabang ka nung
anidenba atema pelar" ta lai ashi.

Okada-isa la
ethnomusicologist ka ama living,
intangible culture, particularly
music aser singing traditions
azüngba ashi.

Researchers-i ken record,
transcribe aser document asü
saka ken nung aliba shisatsü aser
tetezüji documentation kijai
wazüka meyutettsü saka nisung
nungi nisung dang tena sayua
arur ta laisa ashi.

Nagaland nung kentenba
sobaliba ya anogoshi taküm nung
shilem ka asütsü aser tarutsü
pututem nunga tajungba küma
aotsü imlar ta Okada-isa ashi.

Japanese ethnographic
photographer Yuzo Morita-i iba
exhibition ajanga nübortem

tesüiba meyipa reprangtsü,
kümtem süia arudang
temelenshitem ajitettsü aser
tarutsü atema bilemtsü imlar ta
ashiba olen Okada-isa lemsatep.

Iba exhibition ya Nagaland
State Museum aser Japan nung
National Museum of Ethnology
külem mapatong ka liasü ta laisa
shisem.

Project Member &
Archaeologist, Hitoshi Endo-ia
iba sentong takok ngudaktsüba
atema nisung ajak dang pelaba
metetdaktsü.

Iba sentong nung Art &
Culture Director, Adela Moa-i
anküp tepela o jembi.

Nisung aikati 'Time Travel to
Nagaland, 1979' photography
exhibition kanga jangrabangra
reprangba agi September 25,
2026 tashi atsülangogo.

Kohima, September 19, 2026
(TYO): Naga tsür rongnung
mezüngbuba ordain asür aser
Nagaland Christian revival
movement nung samanirtem
rongnung ka Rev Beilieü Shüya
yashi alima nungi pilaogo. La
arishi küm 98 liasü.

Honibarnü Ura Academy,
Kohima nung Rev. Shüya den
asüpila sentep sentong ka agiba
sülen Mission Compound nung
lar kidang remogo.

La den asüpila  sen tong
nung Ura Academy president
Dr Shürhozelie Liezietsu aser
CRC Meriema, ACRCC,
ACRCC Advisory Board,
NCRC Mission Board, ABCC,
Shüya Khel Meriema o CRC
Arunachal Pradesh  nungi
nisungtemi o jembi.

Rev. Shüya'er kinungertem
tenüng nung Sano Vamuzo aser
Bodevi Shüya nati jembi.

Rev. Shüya ya Lhousuohie
Shüya aser Zeno Dolie Shüya na
jala tantsüla liasü aser la August

15, 1928 nü aso.
La Mission School Kohima,

Cotton College, Guwahati,
Scottish Church College,
Kolkata, aser Tribhuvan
University, Nepal nung azüng.
Laia education, theology aser
Tenyidie azüng.

1946 küm nungi lai Christian
ministry nung inyaktsü tenzük
aser Nagaland nung Christian
revival movement nung
tongtipang nisung ka aküm. La
Kohima, Nagaon aser Guwahati
nung tepuokdak ayuba mapang
lai Laishiba nungi tekong aika
meyipzüka liasü.

Rev. Shüya-isa education
nunga tongti shilemtem agiogo.
La ya Baptist English School,
Kohima nung mezüngbuba
Headmistress liasü aser laisa
Kohima, Phek o Pughoboto nung
school tem lapok.

1978 nung la World Mission
Conference, Chennai nung
ordained asü aser iba ya Naga
tsür rongnung mezüngbuba
ordination liasü. Lai Nagaland
Christian Revival Church
tetenzüklen inyak aser tesem aika
nung missionary mapa inyaka
aru aser Jerusalem-i terkaben
tashi Khristan aini ao.

Rev. Shüya-i public service
nung shilem tulu agiba ajiteta
2007 küm taoba India President
A.P.J. Abdul Kalam-i Rashtrapati
Bhavan nung la nem Silver Star
agüja liasü.

La ya Tenyidie oshi aser Naga
sobaliba maitsü atema tasü itta
noktaka jembir ka liasü.

Rev. Beilieü Shüya alima nungi pilaogo

Rev. Beilieü Shüya

'Time Travel to Nagaland, 1979' exhibition temogo

Dimapur, Rongjui/
September 19 (TYO): East
Dimapur Town Council-i
sangdong ka ajanga council
kübok aliba nüburtem aser talisa
kiset shiruru kiburtem dang
National Highway, State
Highway aser tanga tongtibang
lenmangtem nung nashi chang
aser tanga shirurtem mazüoki
senzüdaktsüba ajanga gari
tsükokba lendong atalokba, gari
senzüsenpong nung
tetsükdaktsü adokba aser
taküm samaba aser kiojen aser
tanga osettsüt raksaba amala
lendong balala ataloktsü ana
nung lir, ta metetdaktsüogo.

Nagaland sorkar aser
Supreme Court of India-i,
highway tem nung shirurtem
senzüsenpong azüoktsü aser
agintsü atema tetuyuba agütsür
aliba dak ajemdaker council-i
tetuyuba kar agütsüogo.

Nisung shingia pei indang
nashi chang mesüra tanga
shirurtem National Highway,
State Highway mesüra tanga
tongtibang lenmangtem nung
mazüoki senzüdaktsütsü
memelatsü.

Lenmang ajanga shiruru anir
senzürtemi shirurtem kanga
junga azüoktsüla aser mapang
tapet nung atakzükja aliba
tesem nungi shirurtem anir

lenmang süitsüla.
Maneni shiruru kiburtemi

lenmang nung
senzüsenpongertem kecha
tetsükdaktsü madokdaktsütsü
atema jenjang tapet agitsüla.

East Dimapur Town Council
aser ken o dak sendaka aliba
department aser
ketdangsürtemi lenmang nung
mazüoki senzüa aliba
shirurutem agintsü atema
jenjang tapet agitsü, ta kasa
sangdong ajanga
metetdaktsüogo.

Maneni nüburtem dang shiruru
kar danga lenmang nung senzüa
lira mesüra shiruru dak sendakba
lendong kar danga atalokba
metetra mapang shidak nung
jenjang tapet agitsü atema ken o
dak sendaka aliba ketdangsürtem
nem osang agütsütsü mepeshia
metetdaktsüogo.

Kiset shiruru kiburtem aser
nüburtem dang, nüburtem ajak
kümzüka toktsütsü aser gari
senzüsenpong nung
tetsükdaktsü kecha matoktsü
atema tetuyuba sülen tashi anga
anidaktsü mepeshia
metetdaktsüogo. Kari danga
tetuyuba sülen tashi anga
maidakra temzüng ozüng dak
ajemdaker merenshitsü, ta kasa
sangdong ajanga EDTC-isa
metetdaktsüogo.

East Dimapur Town Council-i
kiset shiruru azüoktsü tuyu

Dimapur, Rongjui/
September 19 (TYO): All
Nagaland School Teachers'
Association-i ayongzüka
CANNSEA office, Kohima
nung Honibarnü tesayurtem
jongdak senden ka menogo.
Iba senden nung Noklak aser
Longleng na dak alaka district
15 nungi tesayurtemi shilem
agia liasü. Senden nung RTE
Act mebenok tsüngda shimba
tesayur 600 nungi 700 shi-i
shilem agia liasü.

Senden nung Pre- RTE
tesayurtem indang Joint
Coordination Committee ka

tentettsü bangjem. Iba
committee Convenor ya
Kohima nungi Kezhalezo Solo
asütsü, Mon nungi Chingwang
Konyak Co-Convenor,
Chumoukedima nungi Sherin
Keppen senyur asütsü aser
district shia nungi züngsem
anana alitsü.

Pre-RTE tesayurtem NTET
tatidang magütsüdaktsütsü
atema JCC-i, MLA tem aser
Nagaland Chief Minister den
sensak asemtsü.

Senden nungsa, iba ken o agi
kongshir aliba tesayur ajak dang
nungi sen meyirejang kaka

sayutsü telemtetba agiogo.
Senden ya ANSTA Vice

President Kezhalezo Solo
lenisüba nung agi aser Primary
Teacher  GHSS Zunheboto
Yesuho Kiba-i sarasadema
liasü.  ANSTA tir Kasheto
Sumi-i lokti pela agizükba o
jembi.

Sensaksem akaba mapang
tesayurtem nem pei tebilemba
lemsateptsü asoshi mapang
agüja liasü. ANSTA General
Secretary Pekinto Y. Jimo-i,
tesayurtemi ken o balala
asüngdangba langzü aser paisa
anküp o jembia liasü.

All Nagaland School Teachers' Association jongdak senden aliba mapang tangokba noksa angur.

All Nagaland School Teachers' Association jongdak senden menogo

Mokokchung, 19th
September (TYO): District
Integrated Strategy for HIV/
AIDS (DISHA) den lungjemer
Red Ribbon Club (RRC),
Jubilee Memorial College
(JMC) ajanga September 19 nü
Jubilee Memorial College nung
"Rethink. Rebuild. Rise" omen
dak rangloker ‘RRC
Awareness’ aser ‘Blood
Donation Camp’ ka ayongzüka
kaogo.

Iba sentong ya kaketshirtem
nem HIV/AIDS aser TB
indang tangazükba agütsütsü,
anema alibaren ajungkettsü aser
azü tenla agütsüba den lokti
tenzükba mapa inyaktsü
ajungmesotsü nükjidong yur
ayongzük. Maneni iba sentong
ajanga kaketshirtem atema
RRC Reel Competition ajanga
tangazükba balala nung shilem
agitsü asoshi sabang lapoktsü.

HIV/AIDS onük dak
sentakba nung senden ka
agidang, Sabo Aier, MICTC
Counsellor-i kaketshirtem dang
HIV/AIDS indang
angatetdaktsü aser iba tashitak
nungi jenbua alitsü, osang
tejangja agütsütsü aser

tangatetba tajung nung
inyaksangshitsü lemsatep.
Sentong nungsa meshidak
angatetba bentettsü aser HIV/
AIDS dak sentakba nung teyari
balala agütsüba yimya
ajungkettsü lemsatep.

Sentong nungsa TB dak
sentakba nung shisalemsa
senden ka agidang, District
Tuberculosis Officer, Dr.
Toshila-i kaketshirtem dang TB
indang meteta alitsü onüktem,
tashitak takaratiba nung puteta
mapang shitak nung anepalutsü
metetdaktsü. Iba senden agiba
ajanga kaketshirtem nem TB
tashitak dak sentakba süoki ia
agitsü aser medical teyari tapet
agitsü tongtibang indang
angatetdaktsü. X-ray tendangba
kol bener arua sentong nung
adenertem nem X-ray screening
angati agidaktsü aser
tangazükba balala sayu.

Iba sentong nung omen nung
ajemdaker RRC Reel
tetoktepba ka liasü. Item reel
ajanga digital media amshia
anema aliba aser loktiliba dangi
osang perokshiba tsütsü
tongtibangtem kaketshirtemi
koda shisa ka-a lemsateptsü iba

indang angatetdaktsür. Reel
tetoktepba nung Department of
History pur mezüng jenjang,
tanabuba nung Department of
English aser tasembuba nung
Department of Sociology pur
liasü.

Maneni sentong nung Dr. H.
Tsipongchem Sangtam, SMO,
Blood Centre, Mokokchung
ajanga Blood Donation onük
dak sentakba nung jembidang,
azü mulungsoa tenlatsü koda
tongtibang aser azü nüngdaka
aliba peritsütsü atema teyari
agütsütsü asoshi temsüa alirtem
dang azü tenlatsü ajungshia
liasü.

Iba sentong nung Jubilee
Memorial College nungi
kaketshir aser tesayur parnok
nisung 14-i azü mulungsoa tenla.
Parnoki iba mapa inyakba
ajanga aria bilemba tanela, lokti
asoshi khuret angatetba aser
teyari agütsütsü mulunga aliba
sayur.

Iba sentong nung Kr. Narola
T. Walling, B.A.III menden
liasü aser sentong tenzüka Dr.
Imtiwati Jamir, Principal, Jubilee
Memorial College ajanga tarur
ajak pela-a agizük.

Mokokchung JMC nung RRC Awareness aser Blood Donation Camp aka

Dimapur, Rongjui/
September 19 (TYO): 6buba
Brillante Piano Festival New
Delhi nung September 18 nü
tenzükogo. Iba sentong nung
Advisor to the Chief Minister of
Nagaland aser Chairman,
Investment & Development
Authority of Nagaland (IDAN)
Abu Metha tongti tejaoker liasü.

Sentong nung o jembiba
mapang Metha-i, kümtem
tsüngda Brillante Piano Festival
kanga kara renloka aoba asoshi
tenüngsang agütsü. Iba benjung
ya Nagaland nung tenzük saka
tanübo Festival Director,
Kyochano TCK lenisüba nung
internationally jenjang tongogo,
ta pai ashi.

Paisa, music aser art ya
ajaki angatetba oshi ka lir aser
iba ajanga nüburtem ajak
longjemdaktsür, ta ashi. Meta-i,
musician aser sempet aketba
lanurtem nem sabang tajung ka
agütsüba den külemi Nagaland
aser India adena or partnership
balala yangluba atema Brillante
team nem tenüngsang agütsü.

Nagaland ya tourism atema
aser sobaliba balala angazüktsü
atema khenyongi tesem balaka
ta shia Metha-i, sentong nung
shilem agirtem dang Nagaland
semdangtsü aser state nung
aliba nüburtem, sobaliba, alinük
aser chiyongtsü tendangtsü
ayongzüka liasü.

Maneni Metah-i, iba benjung
nem teyari agütsüba atema
British Council dang kanga
pelaba lemsatep. Pai talisa
benjung host Director, British

Council India Alison Barrett
dang la teyari asoshi kanga
pelaba lemsatepa liasü.

Sentong nung Alison Barrett
MBE-i, British Council mapa
aser nükla indang lemsatep aser
Nagaland den lenla balala nung
longjemer inyakba indang
lemsatepa liasü. Laisa, Hornbill
Festival aser Nagaland indang
jembi aser ashiba agi, la India
nung küm semer dak tema aliba
mapang lai semdangba
tesemtem rongnung lai kanga
menungra bilemtetba tesem
rongnung Nagaland ya-a ka lir
ta ashi.

Brillante Piano Festival koba
Nagaland nung tenzüka liasü, iba
ya tangbo international jenjang
nung ayongzüka agir, aser iba
ajanga musician tem, rijutem,
tesayurtem aser music
jangrartem longjemdaktsür aser
sempet aketba lanurtem nem
maongka tajung ka agütsüba
den pei sempettem lemsateptsü
aser longjemer inyaktsü atema
lenmang lapoktsür.

Iba benjung 6buba ya New
Delhi kübok tesem balala nung
ayongzüka agir aser Celebration
Concerts ya British Council-i
host asür. KM Music
Conservatory ya iba benjung
institutional partner tem
rongnung ka lir.

Iba benjung ajanga Nagaland
nung kentenmenu nung sendaka
alirtem renloka aoba sayur aser
State nungi artist tem national
aser international jenjang nung
shilem agitsü asoshi maongka
agütsür.

6buba Brillante Piano Festival Sept 18 nü tenzükogo

New Delhi, September 18
(Agencies): Election
Commission-i Trinamool
Congress nüngja aser temaitsü
nokdangba anema Mamata
Banerjee-i aniba Trinamool
Congress-i Supreme Court nung
temepishiba ken o benokogo.

West Bengal nung assembly
by election agitsü mapang ana
nung lia Election Commission-i
Mamata-i aniba teloki All India
Trinamool Congress (TMC)
nüngja mamshitsü tuyuba dang
külemi party maitsü-a soita
yuogo.

EC-i TMC telok anaprongla
dang taruba by election nung
temeja nüngja aser election
temaitsü temeja amshitsü
tuyuogo.

Mamata-i aniba teloki
Supreme Court dang, party
maitsü melatsü atema
asadangba mapang nung
Election Commission-i TMC
indang organisational structure
jungjunga meshisadang, iba
denji külemi party anema
apusoba MLA tem anentsütsü
atema mepishiba ken o aika
West Bengal Assembly Speaker
matsüngdang anendaka lir, ta
metetdaktsü.

Election Commission
tetuyuba nung TMC telok
anaprongla dang party nüngja
tasen atema nüngja asemsem
agüjang aser election temaitsü
asemsem agüjang, ta tuyuogo.

Mamata-i aniba telokisa
Supreme Court dang, party

anema apusoba MLA 10
anenjang ta mepishiba ken o
dak sendakba nung West
Bengal Assembly Speaker-i
tang tashi telemtetba magir, ta
metetdaktsü.

Mamata-i aniba telokisa
Ritabrata Banerjee, assembly
nung Opposition lenir shimba
anema temepishiba ken o ka
agüja lir.

Taküm West Bengal
assembly election nung TMC-
i tamakok anguba sülen party
nung telemsa tulu adoka liasü.
Iba sülen tang mezüng MLA
Ritabrata Banerjee TMC nungi
anentsü. June ita nung pai
TMC nung MLA 80 nungi 60-
i pa pusemer aser pa TMC
legislature party lenir shim, ta
metetdakja liasü.

June 22 tashi nungbo
Ritabrata-i aniba teloki
Mamata TMC chairperson
menden nungi agien aser MLA
Arup Roy chairperson shima
liasü.

Ajisüaka Mamata pusemer
MLA temibo tang tashi la party
tongti lir ta züngshir.

Iba sülen telok anapronglai
kuli kaket balala amer Election
Commission ajurua parnok ang
chichiba TMC lir ta metetdakja
liasü.

Tang tesüsa October 6 nü
Nandigram aser Rejinagar na
nung by election agitsü lia EC-
i telok shingaia TMC nüngja
aser temaitsü (naro aser ai)
amshitsü makok, ta tuyuogo.

TMC nüngja mamshidaktsüba
anema Mamata-i SC nung ken o benok

PM Modi-i climate dak sendakba Intl' Conference tenzüktsü

September 19, 2026 nü New Delhi nung 'The Future of Environment & Climate Dynamics'
International Conference nung Ato kilonser Narendra Modi, Chief Justice of India (CJI) Surya
Kant aser Union Environment, Forest & Climate Change Minister Bhupender Yadav nunger
adenba noksa nung angur.

New Delhi, Rongjui/
September 19 (Agencies):
Honibarnü Vigyan Bhawan,
New Delhi nung Ato kilonser
Narendra Modi-i "The Future
of Environment and Climate
Dynamics" International
Conference tenzüktsüogo.

Anogo ananü senden ya
National Green Tribunal
(NGT)-i ayongzük. Iba senden
nung obendangertem,
environment tsütsü mongintem,
India aser bendanglen aliba
environmental & judicial
institutions nungi lenirtem aser
sorkar ketdangsertem aika
adener. Iba sentong nung linük

17 nungi Judicial züngsemtema
shilem agia adener.

Tetenzük sentong nung
Chief Justice of India Justice
Surya Kant,  Union
Environment,  Forest  &
Climate Change Minister
Bhupender Yadav, Attorney
General R Venkataramani
aser NGT Chairperson Justice
Prakash Shrivastava nungera
aden.

Iba senden nung technical
session pezü alitsü aser item
sentong nungji alima tzü-
mopung aser  climate dak
sendakba tebilemtsü onüktem
nung o lemteptsü.

NGT-i ashiba agi, alima
nung tayongzükba onük balala
nung o lemteptsü, asalentong
yangluba tsütsü
metokmeperitem jangjatsü
aser  rejutem amalitepa
inyaktsü atema jembitsü.

Amongnü tatembangbuba
sentong nung linük Tir
Droupadi Murmu-a adentsü.
Tatembangbuba sentong nungji
Union minister Manohar Lal,
Supreme Court judge Justice
PS Narasimha,  NGT
Chairperson Justice Prakash
Shrivastava aser Solicitor
General,  Tushar Mehta
nungera adentsü.

September 19, 2026 nü Patna nung 'Rozgar Mela' sentong nung adenertem kar noksa nung
angur. 20buba National Rozgar Mela nung tongti tejaokerji Union Minister, Giriraj Singh
liasü. 20buba Rozgar Mela nung sorkar department balala nung nisung 51,000 nem mapa
nung shimokba shidi agütsü aser Patna kija nunga nisung 275 nem mapa nung shimba
shidi agütsüogo.

New Delhi, September 19
(Agencies): Temesepba yi
jungjunga menokdangtetba
atema tasüngdangba kaa
Hokolbarnü Supreme Court-i yi
nokdangba dak sendakba nung
menaba temenen pongu
metetdaktsüogo.

Supreme Court-i, yi
nokdangba dak sendakba
temenen ponguji- saru takoksa
anguba, ozüng benokba nung
sen jenti indokba, police
rongnung ochimashi
adokdaktsüba, ozüng alema yi
yangluba aser temesepba mozü
tebilemtsü adokba lir, ta
metetdaktsü.

SC-isa tesüiba küm aika
Gujarat densema state balala
nung ozüng alema yangluba yi
ajemba ajanga nisung jenti
asüba metetdaktsü.

Justice J B Pardiwala aser
Justice K Vinod Chandran nati

akümba bench-i Maharashtra
Poisons Rules kübok Rule 18A
aser 18B agienja iba oshidang
agütsü. Item temzüng kübok
methanol ayokba nokdangtsü
aser non-drug manufacturers
dang mayokdangyongi tamasa
bitterant aser colourant
inoksemtsü lateta lir.

1991 küm Mumbai nung
methanol keta aliba yi tamajung
ajemba ajanga nisung 93 asüba
sülen item temzüng lateta liasü.

Indian Chemical Council
densema chemical yangluba
company balalai temepishiba
agütsüba agizüka bench-i, yi ya
shidak nokdangteter asü? ta
asüngdang.

Supreme Court-i, yi
tamajung ajanga tawa
Bhavnagar (Gujarat) nung
nisung 13 asü aser Sagar
(Madhya Pradesh) nunga
nisung 15 süogo, aser iba ya

ajanga ketdangsertem
asüngsashitsü nenshia
metetdaktsür, ta ashi.

"Yi meshimeshia nokdangba
ajanga ozüng alema mimshia yi
shishilembatsüsa akümer,
temzüng mamshiteter aser
nisung asütsüsa yi yanglur, ta
tejen otsütem ajanga asenok
nem nenshia metetdaktsür.
Gujarat nung yi nokdangba
asalentong tesashi benoka lir.
Iba state tentetba aser linük
nüchiso anguba sülen state nung
yi tamajung jemsemba tongti
tatalokba 10 lir, aser item
tatalokba nung nisung 600 dak
tali süogo," ta bench-i
metetdaktsü.

SC-i Maharashtra sorkar
temepishibaji magizüki, 'item
temzüng ajanga yi tamajung
jema nisung asüba
menokdangteter' ta
metetdaktsü.

Yi nokdangba ozüng dak sendakba nung SC-i tasüngdangba akar

New Delhi, September 19
(Agencies): 1965 küm India-
Pakistan rara nung Pakistan
nunger Sabre jets aika den
rarasang Flight Lieutenant,
Alfred Tyrone Cooke süogo; pa
arrshi küm 87 liasü.

Cooke ya Indian Air Force
(IAF) nung pilot ka liasü aser
1965 küm raraba mapang nung
Kalaikunda nung pai kanga tasü
itta rara.

IAF-ia pa asüba atema
mangyimba den külemi pa nem
tetushi agütsü.

1965 küm September 7 anogo
nung Pakistan nunger F-86
Sabres tayimtsütem ajanga West
Bengal nung airbase amakba
mapang nung Cooke-i Hawker
Hunter tayimtsü amshia
Pakistan nunger Sabre tayimtsü
ka khazüka yok aser ka mejungi
raksatsü. Iba sülen Pakistan
nunger raraba tayimtsü aika jena
oadok.

Alfred Tyrone Cooke ya
1960s mapang nungi Indian Air
Force nung tenzüka liasü aser
No. 14 Squadron nung pilot ka
liasü.

Pai British nungeri yangluba
Hawker Hunter tayimtsü amshi.
Iba mapang nungji IAF indang
raraba tayimtsütem rongnung
Hawker Hunter ya densema
liasü.

Cooke kijai Pakistan nunger
F-86 Sabre tayimtsü aika den
raraba ajanga Kalaikunda
kümzüka ayu aser Calcutta area
kümzükba nung pai tongti shilem
agia liasü.

Iba rara nung shilem tajung
agiba atema tesülen pa nem Vir
Chakra award agütsü.

2015 küm 1965 War Golden
Jubilee amongba mapang nung
pai Vir Chakra award ji IAF
officer ka nem agütsü.

Cooke IAF nungi anisüngzükba
sülen Australia-i oa ali.

Pakistan den rarar Vir Chakra
angusang Alfred Tyrone Cooke süogo

Alfred Tyrone Cooke

Shisatsü temerük

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Asenok jembishinü aser inyaksangshiba
yimyayimpong agi asenok mulungjang
sayur. Tetezü, asen mulungjang mesüra

mulungsentsü memerüki tamajung dang bilema
lira, asenoki tangar daka tamajung dang
reprangtettsü. Ibayongji, Yisui asenok dang Luke
6:42 nung asenok tenük nung aliba anak tama
endoker külenang tangar tenük nung aliba anak
reprangtsü ajungshia lir. Atangji, asenoki tenük
agi angur saka asen mulungjang nung kechi
bilemer iba amaji dang asenoki reprangtettsü.
Aji oda, asenok mulungjang memerüki lira,
asenok tenük agi tangar dak tajung aliba
mereprangtettsü. Ajisüaka, kodang asen
mulungjang merüka lidir asenoki tangar dak
tajung aliba reprangtettsü aser tangar indang
tamajung mebilemtsü. Tenyar Paul-i pa den
külemi Tsüngremer wadang nung temulung ka
ser inyaksang Tita dangi züluba shiti nung, "
Temulungsentsü merüka alirtem atema ajak
temerük asütsü saka temulungsentsü
memerüker aser mamangba purtem tsüngdang
ajak memerük asütsü, kechiyong parnok shisatsü
aser temulungjang memerük lir," ta Tita 1:15
nung shia angutsü. Kodang, asenok mulungjang
nung tajung bilemer, asenoki tangar anema
mebilemer aser tangari tamajung bilemyonga
asenoki item tamajung melena tajung
agütsütetter. Tangar majung masükba aser
tangar nüngsen mejembiba tebang temeliji
shisatsü temerük adenba purtem dak keta lir.
Item jagi tangar tai mapur saka kechi tajung aji
repranga tenüngsang agütsür. Iba jagi adianu
aser medemertem rongnung teputep adoker.
Shisa tajung aser temulung temerük nungi
temeim adoker aser tangar asoshi tayari aser
temoatsü angudak taküm ka akümer. Aji oda,
Mathi tapu 6:22 nung Yisui asenok dang
angatetdaktsünüba o tongtibang kaji ,asenoki
tangar dak tamajung ajitetra asenok pelaa
malitsü aser iba mepelabaji tulu asütsü saka
asenoki tangar dak tajung ajitetra asenok kanga
pelaa alitsü ta shia lir. Aji oda, asenok libaliro
nung asenok tamangertem asoshi tongtibang
kaji, asenok temulungjang aser shisatsü
merükmerüka alitsüba ya lir. Asenok shisatsü
memerüki lira asenoki angashiba kecha nunga
tajung mangatetsü aser shinga daka temulung
malemtsü. Tanübo asenoki asenoksasa asenok
mulungjang ken meyipa reprangdangdi. Asenoki
tangar indang tamajung bilemer asü? Tangar
dakbo tamajung-tamajung dang reprangtetter
asü ? Nai tangari inyakba mapa ajak nung aija
anidaker asü ? Iba ama shisatsü agi na
mepelateti lira, tang nai Tsüngrem dang nü
mulungjang, nü mulungsentsü aser nü shisatsü
ajak merüktetjang ta shiang. Nai Tsüngrem nem
nü mulungjang tejenbaji agüjang aser aji tasen
temerük ka agi melenjang ta shiang. Nai ochi
mulung agi,Tsüngrem dang shisatsü tajung
adenba temulungjang temerük ka aginer ta
shira, Pai nü nem iba temulugjang temerükji
agütsütsü aser tanü nungi na pelaa alitsü. Ibaji
na asoshi shi atema mozü tajungtiba aser tanüla
asoshi tekümtet jenjang tulutiba angur asütsü.

Timtemba li ya kodang toktsüdir
Tobur tajung lima ka nung senteptsü
Yangji kodanga mangyim jashi maka

Tesempa tsükchitep malitsü
Yimjiyimjung tesünep kihmaih.

Tebilemtsü khuret majurutsü
Sentsüh agi neneter mekangshitsü
 Tashitak wara kodanga matongtsü

Yipru mopung metenjidangtsü
Tsükchir ka danga malitsü.

Menürema anogo süitsü
Meta ajak telemsatet akümtsü

Tesangwa, tesangwaba perangshitsü
Longsotepa kenten manentsü
Kodanga dang mepiladangtsü.

 Temulungjang pokrepa mayangtsü
 Tesünep agi sünger pelateptsü

 Tenük agi tamajunger mangutsü
Rarabangsenba majurutsü
Yangji jashi kodanga mali.

Kotaker den teti mepilatsü
Ali khuret otsütem mejembitsü

Tepela nüktzü dang yimjen ayimtsü
Aniabonga melulatsü

Ain nung dang tsüngsanga jokdentsü.

Parnoki ya ngua angashitsü
Ajepba nanüng ola agi sünger

Ali chipo nung teret metaer ama
Lutepa kangzüba angutsü

Shingaia meyaritettsü.

Tzüyim nung yipru tesashi mesük
Longben mimung nung merepoktsü ama

Repranga meliteti pelahdentsü
Ayako ola manendangtsü

Küm mezüngtet rongsa arongtsü.

Item nübu kodanga masütsü
Lungzük sükdang arr alangdang akümtsü

Medenteper agitsü tamakoktsü
Pei aahzükba sempet yamaji

Shibaisa koba aginer?

OLONG RATET
1. Kihmaih : Tesüngmangtsü tulu
2. Lutepa : Tema telung meyipshia lushiba.

MANGYIM JASHI MAKA
~ C. Lima Ozüküm

PAI MELENSHITSÜR
Aser asenok ajak tejak memeibang
nung Kibuba sentsüwangshi jenjang ka
nungi ka dangi melenshia kümdaktsür.
Ya Kibuba shiba Tanela lir pa nungi
arur: 2 Korint 3:18.

Yisui melenshitsübaji kenüyongi
ataloker masü saka kechi koda asenoki
Pa den anogoshia tashi angaa bendanga
agüja Pa den jajar iba amaji asen taküm,
jakla, shisatsü ajak nung Yisu tobur
ajungji adokdakja melenshir. Kechi koda
Pa tsüngdang aseni ajemalua mapang
intoker, Pa o zünga benshir, sarasadem
ajanga lungjemer yamaji asenok Pa ama
akümer.

Melenshia akümtsüji khen atema masü
saka ibai taküm piyong asoshi lir. Nai koda
jajar? Nai Pa den mapang peria agidar ma?
Ne taküm nung Pa chubadaktsür ma? Pai
mulungba nai inyakdar ama? Pa lenmang
nung na jajadar ma? Pa den ne
tesentaktepji koba tashi lir?

Atangji Yisu nütsüngtemi Pa nungi
angazük, pa den jaja, iba yongji parnok
dang Ant iok nung Khristan ta aja.
Kechiyong parnoki Yisui sayuba ama ali
aser Pa jakla parnok dak angu. Ne dak
Yisu ngudar ma? Ne o nung, ne taküm
yimya nung, jakla, shisatsü aser taküm
rangben nung Yisu tashi ain jagi
melenshidakja lidar ma? Taküm nung
Yisui melenshitsüba melira tangar asoshi
temetsüdaktsü taküm asütsü. Pa
sentsüwangshi nem asenok anogoshia
jenjang ka nungi ka dangi melenshia
kümdaktsüdi.

SARASADEM:
Kibuba Ne dak ni lidi, kü taküm na ama

melenshia lidi. Nai yariangma. Amen.

ANOGO ABEN TSÜNGREM DEN

September 19, 2026: Jordan
linük nung Yohan baptiba tesem
anasa Handel's "Messiah" den
külemi ken tapu balala aika
atenba kenten sentong ka
ayongzüka agiogo.

Iba sentong ya September 12,
2026 nü Jordan nung tenem
kolaklen mitsa aliba Mukawir
nung ayongzüka agi. Iba kenten
sentong ya HRH Prince El
Hassan bin Talal-i yaria
ayongzük.

Iba kenten sentong nung
Hungary nungi orchestra, choir,
France aser Jordan nungi kijai
kentenertemi shilem agiba den
külemi kongki tapu balala tema
liasü.

Kenten sentong agiba tesem
ya Herod Antipa tetuyuba nung
Yohan baptiba tekolak tangzüka
tepsetba tesem lir ta amanger.

Iba sentong ya Friends of
Jordan Festivals-i ayongzüka
"Echoes of Faith, Voices of
Heritage" omen nung ajemdaker
agi.

Yohan baptiba tepsetba sülen
2030 küm küm 2,000 ajungba
nüngtem nung iba sentong ya
ayongzüka agiogo.

European Union-i maneni
Jordan linük nung sobaliba
wazüka ayutsü atema yarir.

Iba sentong nung Hungarian
orchestra, choir aser 'solo'
kentenertemi Handel's
"Messiah" aten.

Osangbener den jembidang
Jordan nunger kijai kentener,
Dima Bawab-i, Friends of Jordan
Festivals executive director aser
tetsü, Souha Bawab-i moapu

nung kenten sentong ka nung
shilem agitsü atema la nem
metetdakja liasü, ta ashi.

Küm ter tejaklen-a lai
"Messiah" ken tena liasü, ajisüaka
tangbo lai tayongzükba kar
ajangshi. Iba kenten sentong
atema minute 70 dang lemzüktsü
aser Handel's "Messiah" ken ajak
atentsü atema mapang ghonda
asem dak tali nüngdaker.

Anungji lai mezüngbuba aser
tanabuba shilem dang atentsü
benoka liasü. Iba nungji Yisu
Khrista asoba aser Pa taküm
otsü ajak ayimjemer, aser
sentongji tembanga kanga
nüngtugu ken "Hallelujah" chorus
aten.

Bawab-i, "Onoki recordings
lemsatepa liasü aser Zoom
ajanga aiben ken renemshia
liasü," ta ashi.

Laisa, küm ter tejaklen
"Messiah" ken atema lai Jordan
nunger kongki atemer, Tareq
Jundi den külemi inyaksema liasü
aser lai pa dang 'oud' kongki
temjang ta asüngdangba den
külemi Rula Barghouti dang
'qanun' kongki temjang ta
mepishia liasü, ta metetdaktsü.

Jundi-i, Jordan nungi team-i ita
aika online ajanga iba kenten
sentong atema renema liasü,
ajisüaka Jordan team-i Hungary
team den külemibo anogo ana
dang ken renemshia liasü, ta
metetdaktsü.

Iba kenten sentong atema
ticket 2,500 dak tema ayok.

Bawab-i, "Handel-i iba ken
yangluba mapang nung tuning
standard ji A=415 Hz liasü,

ajisüaka tanü-asüng classical
music bo A=442 Hz lir," ta
metetdaktsü.

Nisung aika iba sentong nung
adentsü atema bus nung arua
liasü aser aonung 7:00 ako tashi
nungbo tesem atongtsü atema
nikongdang 4:00 ako nungbo
apusoa liasü.

Bawab-i, "Orchestra aser
kentenertemji jangratemtsüka
liasü aser Yohan baptiba taküm
samaba tenemji kanga tepor
junga liasü," ta metetdaktsü.

Bawab-i, "Messiah" ya Yisu
taküm aliba aser Pa asüba otsü
lir, ajisüaka iba kenten sentong
yabo Yohan baptiba taküm aser
pa mapatem nung rangloker
agiba kenten sentong liasü, ta
metetdaktsü.

Jordan Tourism & Antiquities
Minister Emad Hijazeen-i, iba
kenten sentong ya Yohan baptiba
asüba sülen 2030 küm nung küm
2,000 ajungba nüngtem nung
sobaliba aser tanela
ajungkettsüba mapatong ka lir, ta
metetdaktsü.

Jordanian Baptist Convention
Tir, Rev. Nabeeh Abbasi-i,
Mukawir nung kenten sentong
ya jangtratemtsüka liasü,
kechiyong iba sentong ya tanela
dak sendakba sentong ka liasü
aser Yordan ayong nung Yohan
baptibai Yisu baptitsüba den
sendaktepa lir, ta metetdaktsü.

Iba kenten sentong ya takok
angutsüsa European Union, Jordan
Tourism Board, Royal Jordanian,
Goethe-Institute Jordan aser
Jordan nung aliba Hungary
Embassy-i yaritepa liasü.

Yohan baptiba tepsetba tesem anasa Handel's 'Messiah' aten

September 12, 2026 nü Mukawir, Jordan nung kenten sentong ka nung Hungarian orchestra,
choir aser solo kentenertemi Handel’s “Messiah” atendang tangokba noksa nung angur.

September 19, 2026: West
Bengal nung Khristan organization
kati tesüiba ita asem tsüngda
Khristantem, Tenla kitem aser
tekülem sentong tagidak mapang
nung Khristantem amakba
tatalokba 26 liasü, ta metetdakja
state sorkar dang Khristantem
amakba nokdangtsü atema tangsa
tiyongtsüi ia inyakdaktsüner, ta
mepishiogo.

September 17, 2026 nü
osangbenertem den jembidang
Bangiya Christiya Pariseba
(BCP/Bengal Christians
Council)-i, "Onoki temepishiba
shidi ka züluogo aser Chief
Minister Suvendu Adhikari ajurua
taküm May ita nung BJP sorkar
aruba sülen state nung

Khristantem amakba kanga
bulua akümba tebilemtsü
lemsateptsü tebilemba lir," ta
metetdaktsü.

"Onoki West Bengal nung
Khristantem tenüng nung nü
dangi shidi zülur. State nung
Khristan million 1.3 dak tali
tejashi aser timtem nung lir," ta
shidi nungji shia lir.

BCP Secretary Herod
Mullick-i, tiyazü nung tai
tonglokja Khristantem aser
Khristan rejutem amaker, yimsü
meyipdaktsür ta tai tongloktsür,
iba denji külemi Khristantem
amokmerener aser azüker, ta
metetdaktsü.

Mullick-i, "Parnoki Tenla
kitem mesüra yimsü dak

sendakba temaitsütem
raksatsüba dang masü saka
kecha tarendak makai Tsüngrem
külemner tamangertem
tsübudaktsür," ta ashi.

State nung Khristantem
amakba sülen Khristantemi
police nem ken o 11 agütsüogo,
ajisüaka item ken o ka danga
bushisüngdang masür, ta pai
metetdaktsü.

Putir aser Diocese of Asansol
nungi I. P. Sarto-i, Khristantem
anema inyakba tatalokbatemji
teimbaka house churches aser
sarasadem sentong agirtem
amakba lir, ta ashi.

"Khristantemji ishika dang,
ibayongji yimtenren nung
ajemdaker telok balalai melamela

parnok amaker," ta pai
metetdaktsü.

Archdiocese of Calcutta nung
putir, Peppin Gyan-i, "Tang tensa
ya shisabulutsüsa lir, ajisüaka
Khristantem longjema alitsü-a
tongtibang. Tongtepratepa
alitsüla aser yimsü balala
amangertem tesünep nung aliba
ya wazüka ayutsüla," ta ashi.

BCP Tir, Subir Sircar-i, West
Bengal nung Khristantemi tang
ama tensa ya kodanga
majangshidangi liasü, ajisüaka
BJP sorkar aruba sülen
Khristantem anema inyakba aser
Khristantem amakba kanga
bulua kümogo, ta metetdaktsü.

BCP lenirtemisa, takoksa
angurtem melung ajema kümogo

aser ken o benoktsü memelar,
anungji Khristantem amakba
tatalokbaji iba dang ya teimba
asütsüa akok, ta ashi.

Parnokisa, Khristantemi ken
o benokbaji police-i idangyongjisa
agizüktsüla aser jungjunga
bushisüngdangtsüla, ta
metetdaktsü.

Khristantemisa police dang
Tenla kitem kümzüka ayutsü aser
state tesem ajaklen Khristan
rejutem kümzüka ayutsüla, ta
mepishi.

Nütsüng million 90 dak tali
aliba West Bengal nung Khristan
nütsüngbo shilem ka shi dang lir.
Iba state nung nütsüng shilem 70
Hindu nunger aser nütsüng
shilem 27 Muslim nungertem lir.

BCP-i West Bengal nung Khristantem amakba anentsü mepishir

OLONG PAITEP   # 7654 TELANGZÜBA

OLONG  PAITEP # 7655

AO OSHI ANGAZÜKDAK:
TANÜ ANGAZÜKTSÜBA OJANG

Haklilepli
(adj) melamelaa jashir aser talangka mamateti kuremba (resentful)
* Asenok dak haklilepli jakla maliang tajungba.

Hamahajung
(n) kanga yakpang (forefront)
* Lendong mapang nungbo hamahajung süner malir.

NAI-A YA METETTER

TIPLEN

1. Nisung jenti - (5)

4. Tsük rudenba - (5)

6. Temzüng tesashi - (5)

8. S _ _ _ i - (3)

9. Nisung telemsa - (3)

10. Anogoshi - (4)

12. Ajanga aor - (4)

13. Tsük rizüngdak - (3)

14. Tebang nungi adokba - (3)

16. Süngdong tatembangtiba - (5)

17. Meputep - (5)

LANGTSÜNGLEN

1. Tenük telong - (9)

2. Committee dang ajar - (5)

3. Yagi ki okdoker - (7)

5. Yim lenmang - (5)

7. Temoatsü keter meyipa aruba - (9)

11. Kanga junga menemba - (7)

12. Majinü - (5)

13. Tzüma nung senzüba - (5)

1 2 3 4 5

6 7

8

9 10 11

12 13

14

16 17

LANGTSÜNGLEN :
1. Khu, 2. Süjak, 3. Onük, 4. Oba,
5. Anü, 6. Ratet, 7. Mozü, 8. Ita,
10. Tar, 12. Tinu, 14. Salem,
15. Aja, 18. Anünü, 19. Taju,
21. Ano, 22. Onü, 23. Pua.

TIPLEN :
1. Kasa, 6. Rangben, 7. Mait,
9. Poktet, 11. Ati, 13. Atasa,
16. Rür, 17. Rajang, 20. Lanu,
24. Nüngjem, 25. Süra.

Aizawl, September 19, 2026
(Agencies): Mizoram Chief
Minister Lalduhoma-i
September 18, 2026 nü Bana
Kaih (Handholding 3.0)
scheme shilem tasembuba
tenzktsüogo.

Iba sentong nung lanurtemi

bendang linüktem nung oa mapa
inyaktsü atema foreign
placement loan component
indang osang CM Lalduhoma-i
metetdaktsü.

Lanurtemi Mizoram adena
orr mapa inyaktsüba nung
timtem ajuruba ajiteta sorkari

loan facility tasen ka tenzüktsü
bilemer ta pai ashi.

Iba foreign placement loans
ajanga lanurtemi tangalen mapa
bushiba nung yariteptsü ta paisa
shisem.

Bana Kaih ajanga sorkari
nangzüka alibatem inyaka
arudar, support prices nung
agricultural produce alir aser
interest-free loans agütsür ta
CM Lalduhoma-i ashi.

Tasembuba shilem nung
beneficiaries atema
rehabilitation scheme ka dena lir
aser parnok progress partners
ta ajar.

Bana Kaih mezüng shilem
ana nung Chief Minister's
Special Package kübok
beneficiaries 7,275 nem teyari
agütsüogo.

Kibong 5,368 yariba nung Rs
33.51 crore endokogo ta
ketdangsürtemi ashi.

Mizoram sorkari Bana Kaih (Handholding 3.0) tenzüker

Guwahati, September 19,
2026 (Agencies): Assam
Chief Minister Himanta Biswa
Sarma-i Hokolbarnü Assam
Bamboo Cycle osang
metetdaktsüogo.

Iba ya Assam nung bamboo-
based innovation aser
sustainable mobility ajungkettsü
nükjidong nung inyakba mapa
ka lir.

October 2 nungi Guwahati
nung Brahmaputra Riverfront
nung bamboo-crafted bicycle
sayutsü ta CM Sarma-i ashi.

"Assam indang aou otsü
tenzüktsü renemogo. Prime
Minister Narendra Modi-i aou
ya grass ka ta agizükba ajanga
Assam nung lenmang tasentem
lapoktsü aser green industry
amenok" ta pai ashi.

"PM Modi indang alizüng
tejakleni bener oa aou agi
yangluba Assam Bamboo Cycle
sayatsü. Brahmaputra
Riverfront nung cycling
jangartemi bamboo-framed
bicycles tendangtsü jaoker" ta
Sarma-isa metetdaktsü.

Iba sangdong ajanga Assam
nung bamboo sector kanga
tongtipang kümdaktsür.

Aou ya Assam aser

Northeast nung kanga bulua
angur aser handicrafts,
furniture, construction aser
tanga value-added industries
nung amshir.

Tang Assam nung bamboo
bicycle maparen ajanga local
resources den contemporary
design aser manufacturing

meyoktepa products yanglutsü
takoktsü lenmang sayur.

State sorkari bamboo-based
entrepreneurship aser natural
resource den sendaktepa
economic maongkatem
agütsütsü merangba mapang ka
CM Sarma-i iba osang
metetdaktsüogo.

Assam CM Sarma-i bamboo bicycle osang metetdaktsü

Imphal, September 19, 2026
(Agencies): Union Minister of
State for Development of North
Eastern Region (MDoNER) &
Education Dr Sukanta
Majumdar-i anogo ananü atema
Manipur semdangogo.

Iba mapang Majumdar-i
MDoNER aser North Eastern
Council (NEC) mapatong balala
inyakba reprangdang aser PM-
DevINE-funded infrastructure
project semdanga liasü.

Paisa Manipur Governor
Ajay Kumar Bhalla aser Chief
Minister Yumnam Khemchand
Singh na den ajurutepa senden
amen.

Majumdar-isa Chief
Secretary aser department
balala nungi administrative
secretaries den senden balaka
ka amen.

Iba mapang MDoNER aser
NEC kübok mapatong balala
inyakba osang metetpela.
Minister Majumdar-isa state
sorkar o MDoNER tsüngda
amalitepa akangshir tang
teinyakdak schemes tajungba
inyaka aotsü ashi.

Majumdar-i Imphal East
kübok Andro semdangdang
Seva Sankalp Abhiyan
programme ka nung aden aser
yimdaklirtem den ajurutepa

sensaksem.
Paisa iba tesem nung

"Aashirwad Ka Diya"
programme nunga shilem agia
liasü.

Minister Majumdar-isa
Mantripukhri nung PM-
DevINE project site semdang
aser Manipur Information
Technology Special Economic
Zone (IT SEZ) nung Processing
Zone maparen meyipa
reprangshi.

Iba mapang MDoNER
Statistical Advisor Dharmvir Jha
aser Planning Department
Director Dr R K Radhesana
Devi nati pa meina senzü.

MoS Majumdar-i Manipur nung MDoNER mapatong reprang

United Kingdom nung Paul Richards (aka DJ
Ridney) ta ser DJ kati ghonda 24 tsüngda 'record

shops' teimtiba semdangba otsü tasen ka
yangluogo. DJ Ridney-i Paharas Musica ta ser

independent label ka ketdangsüa repranger aser
pai public transport aser tetsüng agi dang Brighton,

Worthing, Chichester, Shoreham-by-Sea,
Southampton nujng record dokan teimtiba

semdangteta liasü.
Iba otsü atema pai dokan shia vinyl album ka
alitsü aser store shia nung noksa kaka agitsü
lateta liasü aser record shops 28 semdangteta

alima otsü tasen yangluogo.

Trump-i Russia nem tenokdangba agütsüba bill nung sign asü

Damascus ,Ro ngjui/Sep-
tember 19 (Agencies):
Syria security forces-i ashiba
agi,  t ir  menden nungi
atsüngtoker alisang Bashar al-
Assad yimsüsüba mapang ci-
vilian tem amakba nung
densema aliba atema aitsür
aliba taoba mapang air force
ketdangsür pongu puogo.

Pur aliba taoba mapang
ketdangsürtem rongnung air
force general ka densema lir.
Counter Terrorism Director-
ate den longjemer meita aoba
sentong balala benoka inyakba
sülen item ketdansürtem ya
puogo, ta Tartous province
nung Syria indang Internal Se-
curity Forces tekolakbai ashi.

Pua aliba ketdangsürtem
yagi, nüburtem aika aliba
tesem amaktsü atema  a ir
force, airbase aser field com-
mand centre tem amshia liasü,
ta  kasa sangdong ajanga
metetdaktsü.

Colonel Abdul Aal
Mohammad Abdul Aal-i ashiba
agi, pua alirtem rongnung taoba
sorkar kübok pilot, field com-
mander aser operations room
nung tenzükba ketdangsürtem
densema lir.

Pua alirtem ya Major-Gen-
eral Mohammad Fajr  Ali;
Brigadier-General pilot
Abdullah Ali Mualla; Colonel
pilot Nidal Hussein Saleh;
Colonel Mohammad Ali
Salim; aser Lieutenant-Colo-
nel pilot Talib Abdul Karim
Hassan ta jangjaogo.

Bushisüngdang aser mili-
tary record balala ajanga,
parnok pongu prongla ya
anüng ajanga tesem balala

amaktsü atema sentong
yangluba, tetuyuba agütsüba
aser benoka inyakba nung
densema liasü ta ngutetogo, ta
Abdul Aal-i ashi.

Security tekolakba yagi
ashiba agi, tayimtsü, airba aser
field command centre tem ya
nüburtem aika aliba tesem
amaktsü atema amshi, aser iba
ajanga nisung aliba tesemtem
nung teraksatsüba tulu
adokdaktsü aser nisung aika
jenshia aotsüsa akümba den
aika taküm sama liasü.

Küm 13 tashi civil war ka
raraba mapang nisung million
tesadang ka taküm samaogo.
Syria nunger sepaitemi sorkar
anemertem amenoka aliba
tesemtem tanen maka amakba
ya al-Assad atsüngtokba sülen
anenogo.  Syria  nung tang
sorkar tasen ka kümteter lir.

2024 küm December ita al-
Assad atsüngtokba sülen Syria
nung sorkar tasenbai taoba
mapang security
ketdangsürtem aika puogo.

Iba ita tetenzüklen Syria
nunger ketdangsürtemi ashiba
agi, parnoki taoba mapang pi-
lot teku aser general asem
puogo. Parnok ya al-Assad
yimsüsüba mapang jila aser
yimtsüng balala taochi makai
amakba atema aitsüogo.

Syria-i, Bashar al-Assad
aser  pa adianu Maher  al-
Assad aser  tanga security
ketdangüsr pongu August ita
tasüba agi merenshitsü
obendang agütsüogo.

Sorkar  chirepba sülen
taoba mapang tir ya linük
toktsür jena ao aser pa Rus-
sia nung alitsü ta amanger.

Washington, Rongjui/Sep-
tember 19 (Agencies):
Ukraine amakba atema Russia
nem tenokdangba balala
agütsüba bill ka nung US tir
Donald Trump-i sign süa ozüng
kümdaktsüogo.  Par ty
anapronglai pusema iba bill ya
Congress-i White House dangi
yokba sülen anogo ishika lir iba
bill ya ozüng kümogo.

"Lindsey O Graham Sanc-
tioning Russia and Iran Act of
2026" ta nüngja agütsür iba leg-
islation nung Hokolbarnü sign
süogo. Iba bill ya asür Repub-
lican senator Graham tenüng
nung jatsüogo, shibai küm ka
tema iba atema sensaksema
aruba sülen July ita ajungbena
süa liasü. Bill ya Democratic
Senator Richard Blumenthal-i
teyari agüja zülu.

Iba bill yagi Russia  tir
Vladimir Putin, ketdangsür
tejentem aser oligarch tem den
Russia indang bank tem aser
senotsü rijutem nem

tenokdangba agütsüogo. Bill
yagisa Moscow indang energy
aser defence sector tem aser
Russia-i tenokdangba agütsür
aliba paitoka totzü shibelentsü
atema amshiba rongtem nem
tenokdangba agütsüogo.

Bill nung tongtibang provi-
sion ka ajanga Trump nem Rus-
sia indang totzü aser gas alir
tulutiba pongu nem tariff 100
percent benoktsü atema tashi
agütsüogo, aser iba ajanga
China aser  India na dak
kongshitsü imlar. Bill yagisa
Iran indang energy aser weap-
ons sector nema tenokdangba
agütsüogo.

Bill ya Senate nung taoba ita
agizük aser House nung
Bodbarnü agizüka liasü. Demo-
crats 58-ia iba bill pusema
liasü.

Küm ana tsüngda tang
mezüngbuba Ukraine dak
sendakba bill ka Congress nung
agizükogo.

Iba bill pusemertemi ashiba

agi, rara nung amshitsü atema
senotsü ajema kümdaktsütsü
aser  sensaksemtsü asoshi
Putin nongshitsü nükjidong
nung iba bill benokogo. Ukraine
tir Volodymyr Zelenskyy-i, iba
bill ya kanga dang tashi tait
hadir ka ta ashi.

House Speaker Mike
Johnson-i ashiba agi, iba bill
yagi Russia tatemlak tashi
nongshitsü. Kasa mapang nung
Blumenthal-i, iba ajanga Mos-
cow sensaksemtsü atema anir
arutsü imlar ta ashiba den,
Putin dang onok ket nung nü
number lir, ta ashi.

Tariff tasenba yagi India
dak kongshitsü ana nung lir,
saka parnoki iba hopta ashiba
agi, linük nung nütsüngyongsük
billion 1.4 nem energy security
agütsütsü atema parnok
bendanga agütsür lir.

China tir Xi Jinping den
White House nung ajuruteptsü
hopta ka shi anunga lia Trump-
i iba telemtetba agiogo.

Syria-i civilian tem amakba atema al-
Assad mapang ketdangsür 5 puogo

White House, Oval Office nung US tir Donald Trump-i osangbenertem den sensaksemba
mapang tangokba noksa nung angur.

North Korean lenir Kim Jong Un-i, defence industry sector nung project balala asadangba
mapang tangokba noksa nung angur.

Pyongyang, Rongjui/Septem-
ber 19 (Agencies): North Ko-
rea Foreign Ministry-i, Interna-
tional Atomic Energy Agency
(IAEA)-i bangzüng ka yangluba
magizük, koba ajanga Pyongyang
indang nuclear weapons
programme aitsüogo.

Ministry-i Honibarnü ashiba
agi, nuclear power ka ama
parnok jenjang ya melenshitsü
makoktsü, ta state meyong Ko-
rean Central News Agency
(KCNA) sangdong ka ajanga
metetdaktsü.

Tanga sangdong ka ajanga
KCNA-i ashiba agi, North Ko-
rea lenir Kim Jong Un adianu,
Kim Yo Jong-i, parnok bendanga
amshiba atema nuclear watch-
dog ya aitsüogo.

IAEA-i linük balala bendanga
amshiba ajanga international
nuclear non-proliferation system
chirepdaktsür, ta lai ashi.

Kim Yo Jong-i ashiba agi, UN
nuclear watchdog yagi United
States aser South Korea nati
nuclear submarine benoktsü
sentong aliba atema nuclear pro-
liferation inyakyim mangu ama
toktsü, saka North Korea-i self-
defence atema jenjang agiba
aser temzüng ozüng kübok
nuclear inyakyim balala benoka
inyakba anema bangzüng
yanglur.

North Korea Foreign Minis-
try-isa, IAEA general confer-
ence mapang par linük indang
nuclear programme
tembangdaktsütsü merangba
atema IAEA aitsüogo.

US aser anüolen aliba linük
temi rongmsor yangluba
bangzüng yagi nuclear weapons
state ka ama DPRK dak kecha
mekongshir, ta foreign ministry
otongdar kati ashi.

State media-isa, Kim Jong

Un-i iba hopta anogo asem tashi
prangbong injang yangluba
tongtibang factory tem
semdangogo.

Ken o asadangertemi ashiba
agi, 2024 küm mutual defence
treaty ka nung sign asüba sülen
Russia-i teyari agüja North Ko-
rea-i parnok indang military
akangshidar. Parnokisa, Ukraine
nung oa raraba ajanga North
Korea nem tenüngdakba
tajangshiba agütsüogo, ta ashi.

Kim Yo Jong-i, alima kintemi
US aser South Korea na
pusema inyaksangshir ta shiaka
linük anapronglai tawa North
Korea den tesendaktep
yanglushitsü tejangraba aliba
lemsatepogo.

Hokolbarnü South Korea tir
Lee Jae Myung-i ashiba agi, US
tir Donald Trump-i Pyongyang
den sensaksem kaner aser iba
atema Seoul-i teyari agütsütsü.

North Korea-i UN nuclear watchdog bangzüng magizük

Kyiv, Rongjui/September
19 (Agencies): Russia nunger
sepaitemi Ukraine kübok tesem
balala missile, drone, aser ar-
tillery amshia amakba sülen
nisung ishika tepsetba den in-
frastructure tem aser Black
Sea nung rongtem raksatsüogo.

Ukraine indang Air Force-i
Honibarnü ashiba agi, Russia-i
manger mesangwa tsüngda
Ukraine dak drone 174 aser
Zircon antiship missile ana
khalokja liasü.

Air Force-i Telegram ajanga
ashiba agi, air defence temi
drone 141 nokdangogo.
"Tsükchirtemi yokba missile
ana ya parnoki khaloktsünüba
tesem nung mekhaloktsütet," ta
Air Force-isa shisem.

Kasa mapang nung Russia
indang Ministry of Defence-i
ashiba agi, parnok indang
sepaitemi Black Sea nung
rongtem amaktsü atema
Geran-4 Seeker loitering drone
tem amshia liasü. Parnoki
ashiba agi, rong anaprongla
nung military osettem bena
liasü.

Kharkiv region, Governor
Oleh Syniehubov-i ashiba agi,
Russia-i tesem 14 amak aser
iba mapang nisung pongu
tepsetba den nisung 15
yirutsüogo.

Kherson nunga tesem 25
makogo aser iba mapang
nisung asem tepsetba den
nisung pongu yirutsüogo, ta
Governor Oleksandr Prokudin-
i ashi. Item tesemtem amakba
mapang nisung aliba kitem, cell
tower ka aser gas pipeline ka
raksatsüogo, ta pai ashi.

Dnipropetrovsk tesem a
drone, artillery, aser aerial bomb
tem amshia makogo, ta regional
administration tekolakba
Oleksandr Ganzha-i ashi.

"Nisung ana yiruogo.
Tsükchirtemi tesem pezü drone,
artillery, aser aerial bomb
amshia terben dak tema
makogo," ta pai ashi.

Maneni Dnipro nunga ware-
house tem, Pavlohrad nung out-
patient clinic ka, Nikopol nung
shopping centre ka aser Kryvyi
Rih o Synelnyky nung ki aika
raksatsüogo.

Russia-i Ukraine nung nisung ti tepset

Rongjui/September 19,
2026 (Agencies): 20buba
Asian Games Honibarnü
Nagoya kübok Mizuho Park
Athletic Stadium nung kanga
mera keta tenzükogo.

Japan indang Emperor
Naruhito-i, Empress Masako,
Japanese imperial family
züngsemtem, Olympic Council
of Asia tir Sheikh Joaan bin
Hamad Al Thani aser Interna-
tional Olympic Committee tir
Kirsty Coventry nunger
matsüngda iba asayamung
lapokja liasü.

Ghonda ana agiba
asayamung lapokba sentong ya
Japan indang naklo ken atenba
sülen linük wako atsüketer
tenzüka liasü.

Japanese Self-Defence
Forces nungi züngsem tekui
linük wako ya sabangi bener aru
aser iba sülen atsüket.

Naklo ken atenba aser linük

wako atsüketba sülen linük 45
aser OCA Refugee Team nungi
asayartem parade tenzük.

Parade nung Afghanistan
team mezüngbuba liasü aser
team tem rongnung China team
nung asayar timba liasü. Taküm
parnoki asayar 800 dak tema
yokogo.

Asian Games ya September
19 nungi October 4 tashi
asayatsü.

Nagoya yimti kübok Mizuho
Park Athletic Stadium nung
asayamung lapokba aser
shibangba sentong agitsü.

Taküm iba asayamung nung
linük 45 aser OCA Refugee
Team nungi asayar 11,000 shi-i
shilem agidar. Parnok asaya 43
nung gold medal 469 atema
tokteptsü.

Asayamung lapokba
sentong nung India team ya
Olympic medallist Manu
Bhaker aser 2022 Asian Games

Nagoya Asian Games 2026 kanga mera keta tenzükogo

nung gold medal anguba
kabaddi asayar Pawan
Sehrawat nati anir ai.

Mezüngbo India wako amtsü
atema shot putter Tajinderpal
Singh Toor shim, saka pa indang
ceremonial kit mapang shitak
nung magizükba sülen pa mel-
ena Sehrawat shim.

Taküm Asian games atema
India contingent nung züngsem
501 lir.

India team-i 2023 küm
Hangzhou Asian Games nung
gold medal 28 densema medal
ajak senteper 106 angu aser
pezübuba nung tembanga liasü.

Asayamung nung asaya
karbo asayamung lapokba
sentong magitsü tsüngdak
tenzükogo.

Tetsür cricket asaya nung
Harmanpreet Kaur-i aniba In-
dia team-i Hokolbarnü Japan
wicket ti agi akokba sülen
parnok semifinal tongogo.

Rongjui/September 19,
2026 (Agencies): Asian
Games team event nung India
tetsür aser tebur badminton
team Round of 16 nung
Bangladesh aser Kazakhstan na
den asayatsü jangjaogo, koba
Deobar; September 20 nü
tenzüktsü. Asayamung ya
knockout format nung asayatsü.

India tetsür team-i
Kazakhstan kokra parnok Japan
den asayatsü, shirnok bye nung
Round of 16 tonger lir. Top-
seeded China tang telok ka
nung lir asünung India team fi-
nal nung parnok den asayatsü
akok.

Kasa mapang nung India
tebur team Hombarnü Round of
16 nung Bangladesh den
asayatsü. Hangzhou nung taoba
Asian Games nung India team-
i silver medal ngua liasü.

Tebur asaya nung India
team quarter-finals nung Japan
den aser semi-final nung China
den asayatsü akok. Top-seeded
Indonesia team tanga telok nung
lir asünung India team-i
asayatem kokyonga tura parnok
den final asayatsü akok.

India contingent nung
züngsem 20 lir aser parnok
asaya tenet nung asayatsü.

Hangzhou nung asayaba

mapang India-i badminton
asaya nung medal asem ngua
liasü. 2023 küm Asian Games
nung Satwiksairaj Rankireddy
aser Chirag Shetty nati India
asoshi Asian Games nung
mezüngbuba gold medal ngutsü,
tebur team-i silver angu aser
HS Prannoy-i tebur kija asaya
nung bronze medal ngua liasü.

"Takok angutsü timla lir. Asia
nung team tem rongnung India-
a tajungtiba rongnung ka lir.
Onok Thomas Cup semifinals
tonga asayaogo aser Chinese
Taipei amala team kanga junga
koktetogo," ta taoba mapang
India nunger badminton asayar
Vimal Kumar-i PTI den
sensaksemba mapang ashi.

"Mezüngbuba kija asaya ana
dak tulu ka keta lir. Lakshya aser
Ayush Shetty nati kanga junga
asaya-a tenzüktsüla. Iba sülen
Satwik aser Chirag na tarep
asayatsü aser tasembuba kija asaya
ya Prannoy mesüra Srikanth
asayatsü," ta Vimal-i shisem.

Vimal, shiba Centre of Ex-
cellence in Bengaluru nung lead
coach lir, pai tongtibang
asayatem nung kija asayartemi
kanga junga asayatsü
nüngdakba lemsatepogo, aser
iba ajanga asaya melenshitsü, ta
ashi.

Asian Games: India tebur & tetsür bad-
minton team Ban & Kazak den asayatsü

Manu Bhaker aser Pawan Sehrawat nati anir India nunger asayartem Asian Games lapokba
sentong nung parade nung shilem agiba noksa nung angur.

Rongjui/September 19,
2026 (Agencies): Auckland
nung promotional shoot ka
mapang tapu tachichilen yiruba
sülen New Zealand nunger
asayar Rachin Ravindra India
den T20I pongu asayatsü aliba
nung masayatettsü akok.

All-rounder ya Bodhbarnü
Sky den shoot asüba mapang
dive sür ball aputsü merangdang
yiru. Ravindra safety mat nung
kanga mejungi tsüka liasü, ta
New Zealand Performance
Manager Mike Sandle-i ashi.

Hokolbarnü pa tapu
tendangba sülen pa kanga
mejungibo yirua mali ta
ngutetogo. Ajisüaka arishi küm
25 tain asayar ya asayatettsüsa
temang tajungba akümtsü asoshi

mapang tatsükabo agitsü.
India aser New Zealand na

T20 asayamung ya October 22
nü tenzüktsü, anungji Ravindra
taneptsü angutsü atema ita ka
ser anogo ishika dang anunga
lir. Iba tatalokba sülen pa
asayatettsü masayatettsü
mejangjai kümogo.

"Kanga dang tia maka
tatalokba ka liasü. Rachin
atema onoka kanga mepelar
aser onok atema tinyaktsü
tontibangtibaji pa kanga junga
anepdaktsür takokba tashi
takaratiba nung asayadaktsütsü
asoshi lir," ta Sandle-i ashi.

Taruba ita trok tsüngda New
Zealand team Test ishika
asayatsü lir asünung Ravindra
yirushitsüsabo asaya

matadaktsüner.
Head coach Rob Walter-i

ashiba agi, pa anojongi
asayadaktsütsü melena takok
tashi taneptsü kanga junga
ngurang asayadaktsütsü asoshi
rangloker inyakdar.

"Taruba ita trok tsüngda
Test asaya aika asayatsü lir
asünung onoki Rachin taneptsü
junga mongibo
masayadaktsüner," ta Walter-i
ashi.

India den T20I asayamung
atema New Zealand-i taruba
hopta asayartem sangdongtsü.
Ravindra tang temang
anepaluba mapang asünung pa
shimtsü meshimtsü mejangja,
aser pa temang koda taneptsü
ngua aoer iba dak keta alitsü.

Rongjui/September 19,
2026 (Agencies): Nations
League atema Portugal squad
nung Cristiano Ronaldo-a
züngoksemogo. Portugal coach
mapa agizükba sülen Jorge
Jesus-i tang mezüngbuba squad
ka sangdongogo.

Arishi küm 41 tain Ronaldo-
i taoba ita, tang asaya aliba sea-
son ya pa asoshi tatembangbuba
season asütsü akok ta shiogo.
Pai tang tashi nung club aser
linük atema goal 950 dak tema
idaktsür lir.

Jesus aser Ronaldo na Al-
Nassr nung külemi inyakogo.
Pa lenisüba nung club-i Saudi
Pro League title abenba sülen
Jesus-i May ita mapa tokja
liasü. Pai Roberto Martinez
melenogo, shibai World Cup
sülen coach mapa tokja liasü.

Tebur international football
asaya nung Ronaldo ya goal
timtiba idaktsüba asayar lir. Pai
asaya 233 nung goal 146
idaktsür lir.

Pa ya World Cup trok nung
goal idaktsüba mezüngbuba
asayar aküm, saka pai
asayamung nung junga
masayatetba atema aikati

aitsüogo. Maneni Ronaldo
tambur kümaka maneni
asayadaktsüba atema Martinez-
a taitsüba aika ajangshia liasü.

Team nung Borussia
Dortmund forward Fabio Silva
aser Benfica midfielder Joao
Palhinha nata züngoksema lir.

Portugal-i Nations League
ya pezüben asayaba nung
anabenbo koka lir. 2025 küm fi-
nal nung parnoki Spain koka
liasü.

Portugugal team 2026-27
campaign ta September 24 nü
Wales den Lisbon nung asaya-
a tenzüktsü aser anogo asem lir
Oslo nung Norway den aser
October 1 nü Denmark den
asayatsü. Iba sülen October 4
nü ano Norway den Porto nung
asayatsü.

Ronaldo Nations League atema
Portugal Squad nung dena lir

Cristiano Ronaldo

Rachin Ravindra yiruba ajanga India den masayatettsü akok

Rachin Ravindra

